
Annotatsiya: Maqolada soliq ma'murchiligini takomillashtirish orqali eksport-import operatsiyalari bilan shug‘ullanuvchi 
korxonalarning soliq idoralaridagi shaxsiy hisob varaqalarida yuritilayotgan qo‘shilgan qiymat solig‘idan hosil bo‘lgan 
ortiqcha to‘lovlarni bojxonada import jarayonida vujudga keladigan qo‘shilgan qiymat solig‘i majburiyatlariga hisobga olish 
mexanizmini kengaytirish g‘oyasi ilgari suriladi.

Kalit soʻzlar: Qo‘shilgan qiymat solig‘i (QQS), o‘zaro hisobga olish, bojxona to‘lovlari, tovarlar importi, barqarorlik reytingi, 
soliq ma'murchiligi, ortiqcha to‘lov, QQS guvohnomasi.
Abstract: This article proposes an idea to enhance tax administration for enterprises involved in export-import operations 
by expanding the mechanism that allows offsetting excess Value-Added Tax (VAT) amounts recorded in their personal tax 
accounts against VAT obligations arising during the customs import process.

Key words: Value-Added Tax (VAT), offsetting, customs duties, import of goods, stability rating, tax administration, 
overpayment, VAT certificate.
Аннотация: В статье выдвигается идея совершенствования налогового администрирования внешнеэкономических 
операций за счёт расширения механизма зачёта избыточных сумм налога на добавленную стоимость (НДС), 
числящихся на личных счетах предприятий в налоговых органах, в счёт уплаты НДС, возникающего при импорте 
товаров на таможне.

Ключевые слова: Налог на добавленную стоимость (НДС), взаимозачёт, таможенные сборы, импорт товаров, 
рейтинг устойчивости, налоговое администрирование, переплата, сертификат НДС.

K I R I S H
Mamlakatimizda tadbirkorlikni rivojlantirish, tadbirkorlik faoliyatini yuritish uchun qulay shart-sharoitlar 

yaratish, tadbirkorlik faoliyatiga qaratilgan har qanday to‘siqlarga murosasiz yondashish hamda investitsiyaviy 
jozibadorlikni oshirishga qaratilgan keng ko‘lamli islohotlar izchil amalga oshirilmoqda.

Bu yo‘nalishda tadbirkorlarni huquqiy jihatdan qo‘llab-quvvatlash, biznes yuritishda ular bilan birgalikda 
mavjud muammolarni hal etish yuzasidan davlat organlarining mas’uliyati oshirilmoqda. Shu bilan birga, 
tadbirkorlar uchun bir qator engillik va qulayliklarni nazarda tutuvchi amaliyotlar orqali qonunchilikka muhim 
o‘zgartirishlar kiritilmoqda.

So‘nggi yillarda mazkur yo‘nalishda bir qator qonunlar, farmonlar va qarorlar qabul qilindi. Ushbu hujjatlar 
asosida ruxsatnomalarni rasmiylashtirish tartiblari soddalashtirildi, ularning muddati qisqartirildi. Ortiqcha soliq 
ma’murchiligi bilan bog‘liq ovoragarchiliklar, tekshirishlar hamda naqd pul, valyuta va xomashyo bo‘yicha 
mavjud bo‘lgan cheklovlarga barham berildi.

Yurtimizda tadbirkorlarga yaratilayotgan sharoitlar va berilayotgan imkoniyatlar natijasida yangi tadbirkorlik 
subyektlari soni sezilarli darajada ortdi, mavjud korxonalar esa o‘z faoliyatini kengaytirishga erishmoqda.

Qo‘shilgan qiymat solig‘i (QQS) – tadbirkorlik subyektlari orasida eng keng tarqalgan soliq turi bo‘lib, u 
tovarlar va xizmatlarni ishlab chiqarish hamda aylanish jarayonida qo‘shiladigan qiymatga solinadigan bilvosita 
soliq hisoblanadi. QQS turli bosqichlarda – ishlab chiqarish, taqsimlash va iste’mol jarayonida undiriladi, ammo 
soliq yukining asosiy qismi yakuniy iste’molchining zimmasiga tushadi.

Shuningdek, QQS davlat budjetiga tushumlarning muhim qismini tashkil qiladi. Chunki ushbu soliq 
iqtisodiyotning deyarli barcha sohalariga tatbiq etilib, davlat uchun barqaror daromad manbai vazifasini bajaradi.

QQS shuningdek, soliq yukini iqtisodiyotdagi barcha aylanish bosqichlarida taqsimlab, iqtisodiy 
munosabatlarda shaffoflikni ta’minlash va yashirin iqtisodiyotni qisqartirishga xizmat qiladi. Bu esa, o‘z navbatida, 
korxona va tadbirkorlarni o‘z faoliyatini rasmiylashtirishga undaydi hamda davlat budjetiga tushumlar hajmini 
oshiradi.

Umuman olganda, QQS mamlakat iqtisodiyotining barqarorligi va davlat budjeti uchun muhim moliyaviy 
vosita hisoblanadi. U soliq tizimidagi shaffoflikni kuchaytiradi, iqtisodiy o‘sishni qo‘llab-quvvatlaydi va 
inflyatsiyani nazorat qilishga yordam beradi. Shu bilan birga, QQS stavkasi va uni boshqarish mexanizmi to‘g‘ri 
tashkil etilmasa, tadbirkorlik faoliyatiga salbiy ta’sir ko‘rsatishi mumkin. Shu sababli, QQSning samarali amalga 
oshirilishi mamlakatning iqtisodiy siyosatida ustuvor yo‘nalishlardan biri sifatida qaraladi.

Mamlakatimizda qo‘shilgan qiymat solig‘ining (QQS) jami budjet daromadlaridagi ulushi so‘nggi o‘n yillikda 
o‘rtacha 23–25 foizni tashkil qilgan. 2025-yil uchun tasdiqlangan Davlat budjeti daromadlari 308,5 trillion so‘mni, 
ushbu daromad tarkibida QQS summasi esa 71,8 trillion so‘mni yoki 23,3 foizni tashkil qilishi kutilmoqda. [1]

T A D Q I Q O T  M E T O D O L O G I YA S I
Ushbu maqolada qiyosiy tahlil hamda induksiya va deduksiya baholash usullaridan foydalanildi. Qiyosiy 

usuldan foydalanilib, QQS ma’murchiligiga kiritilgan oʻzgarishlar orqali tadbirkorlik faoliyatiga qulayliklar 
yaratilishi, ikki davlat tizimida mavjudligidan foydalanib ularni hisobga olishning samarali usullarini IT 
texnologiyalari yutuqlaridan foydalangan holda amalga oshirish boʻyicha ilmiy xulosalar berildi.

Tahlil va natijalar
Soliq kodeksining ayrim normalarini qo‘llash jarayonida tadbirkorlik faoliyatini to‘laqonli amalga oshirishga 

bir qator to‘siq bo‘layotgan holatlarni kuzatish mumkin.
Xususan, Soliq kodeksining 266-moddasining uchinchi va beshinchi bandlarida quyidagi tartiblar belgilab 

qo‘yilgan:
Uchinchi bandga ko‘ra, tadbirkorlik subyekti qo‘shilgan qiymat solig‘i (QQS) summasini hisobga olish 

huquqiga faqatgina tovarlar import qilinganda, ya’ni import amaliyoti bo‘yicha QQS budjetga to‘langan taqdirda 
ega bo‘ladi.

Beshinchi bandda esa, nol stavkada soliq solinadigan tovarlar eksportida QQSni hisobga olish uchun 
chet ellik xaridor (to‘lovchi) tomonidan eksport qilinayotgan tovarlar uchun haq to‘langanligini tasdiqlovchi bank 
hujjatidan ko‘chirma taqdim etilishi shart qilib belgilangan.

Mazkur talablar QQSni hisobga olish mexanizmini amalda qo‘llashni murakkablashtiradi hamda tadbirkorlik 
subyektlari uchun qo‘shimcha ma’muriy yuklama va moliyaviy xavflarni yuzaga keltiradi. Ayniqsa, tashqi iqtisodiy 
faoliyat bilan shug‘ullanuvchi tadbirkorlar uchun bu holat QQSni qoplash muddatlarining cho‘zilishi, naqd pul 
oqimining uzilishi va likvidlik muammolariga olib kelishi mumkin. [2]

Oʻz navbatida eksport–import operasiyalari bilan shugʻullanuvchi korxonalar uzliksiz ravishda har oyda 
bir necha martadan bunday operasiyalarini amalga oshiradilar va budjetga toʻlangan qoʻshilgan qiymat soliq 
summasini keyingi oyning 20 sanasida ya’ni hisobot topshirgan sanadan keyingina hisobga olishlari mumkin.

Shu bilan birga soliq organlarida hisobga olingan va ortiqcha toʻlov sifatida shaxsiy hisob varaqasida aks 
ettiriladigan qoʻshilgan qiymat soligʻi summani yangi import qilib olib kirilayotgan tovarlar uchun qoʻshilgan 
qiymat soligʻi boʻyicha bojxona idoralarida hosil boʻladigan majburiyatiga oʻzaro hisobga olish imkoniyati barcha 
uchun yaratilmagan.

Amalda esa bunday imkoniyat O‘zbekiston Respublikasi Prezidentining 2022-yil 30-dekabrdagi PQ–471-
sonli qaroriga asosan, 2023-yil 1-yanvardan boshlab faqat Yirik soliq to‘lovchilar bo‘yicha hududlararo davlat 
soliq inspeksiyasi ma’murchiligidagi korxonalar uchun joriy etilgan. Mazkur tartibga ko‘ra, ushbu toifadagi 
korxonalarga tovarlarni import qilish va tovarlar (xizmatlar)ni realizatsiya qilishda to‘lanadigan qo‘shilgan qiymat 
solig‘i summalarini o‘zaro hisobga olish imkoniyati berilgan. [3]

Shu bilan birga 2024 yil 1 fevraldan boshlab elektrotexnika sanoati korxonalariga ham ishlab chiqarish 
ehtiyojlari uchun xom ashyo va butlovchi qismlarni import qilishda, qoʻshilgan qiymat soligʻini hisobga olish 
imkoniyati yaratilgan.[4]

Tadbirkorlik subyektlarining huquqlari va qonuniy manfaatlarini himoya qilish bo‘yicha vakil hamda Savdo-

sanoat palatasining “20 ming tadbirkor – 500 ming malakali mutaxassis” dasturi doirasida faoliyat yuritayotgan 
tadbirkorlik subyektlariga ham tovarlarni import qilish va tovarlar (xizmatlar)ni realizatsiya qilish jarayonida 
to‘lanadigan qo‘shilgan qiymat solig‘i (QQS) summalarini o‘zaro hisobga olish imkoniyati yaratilgan.

Keyinchalik esa, 2024-yilda “Barqarorlik reytingi”ga oid qaror kuchga kirganidan so‘ng, “BBB” va undan 
yuqori reyting toifasiga ega bo‘lgan tadbirkorlik subyektlariga ham tovarlarni import qilish va tovarlar (xizmatlar)
ni realizatsiya qilishda to‘lanadigan QQS summalarini o‘zaro hisobga olish tartibi bosqichma-bosqich tatbiq etila 
boshlandi.[5]

Bundan oʻzaro hisobga olish imkoniyati quyidagi sxemaga asosan amalga oshirilishi koʻzda tutilgan:
Tovarlarni import qilayotgan korxona bojxona yuk deklarasiyasini elektron rasmiylashtirishda maxsus 

belgilangan joyga bojxona toʻlovi sifatida hosil boʻlgan qoʻshilgan qiymat soligʻi boʻyicha majburiyatini soliq 
idoralarida mavjud boʻlgan ortiqcha toʻlovi hisobidan qoplash toʻgʻrisida belgi qoʻyadi va mazkur soʻrov avtomatik 
ravishda bojxona organlari xodimlari ishtirokisiz soliq organlariga yuboriladi. 

Bunday soʻrovnoma soliq organlari xodimlari ishtirokisiz elektron koʻrinishda ma’lumotlar bazasida 
tekshirish oʻtkazib bojxona organlariga javob qaytariladi.

X U L O S A  V A  T A K L I F L A R
Yuqorida bayon etilgan fikr-mulohazalardan kelib chiqib, quyidagi xulosalar va takliflar ilgari suriladi:
Mulkchilik shaklidan qat’i nazar, barcha tadbirkorlik subyektlariga tovarlarni import qilish hamda tovarlar 

(xizmatlar)ni realizatsiya qilish jarayonida to‘lanadigan qo‘shilgan qiymat solig‘i summalarini o‘zaro hisobga 
olish imkoniyatini yaratish zarur.

Tadbirkorlik subyektlari tomonidan amalga oshiriladigan tovarlarni import qilish va realizatsiya qilish 
jarayonida yuzaga keladigan qo‘shilgan qiymat solig‘i bo‘yicha majburiyatlarni soliq idoralari tomonidan aniqlab, 
hisobga olish mexanizmini joriy etish lozim.

Barcha tadbirkorlik subyektlariga eksport qilinadigan tovarlar uchun haqiqatda olingan va ishlatilgan 
tovarlar (xizmatlar) bo‘yicha to‘lanishi lozim bo‘lgan (yoki to‘langan) qo‘shilgan qiymat solig‘i (QQS) summasini 
soliq to‘lovchining O‘zbekiston Respublikasi tijorat banklaridagi hisobvaraqlariga o‘zaro hisob-kitob valyutasida 
tushum kelib tushganligidan qat’i nazar, hisobga olishga ruxsat berilishi maqsadga muvofiq.

Agar tovarlar «eksport» bojxona rejimi ostida chiqarilgan kundan e’tiboran 180 (bir yuz sakson) kalendar 
kuni ichida valyuta tushumi yoki uning bir qismi soliq to‘lovchining O‘zbekiston Respublikasi banklaridagi 
hisobvaraqlariga kelib tushmasa, ilgari hisobga olingan QQS summasi yoki uning tegishli qismi amaldagi 
tartibda qayta ko‘rib chiqilib, hisobdan chiqarilishi lozim.

